
Bosni i Hercegovini” autora Aziza Tafra 

Svih ovih godina govori se isključivo o navodnom problemu dobrovoljaca iz arapskih zemalja, koji su se borili u redovima Armije R BiH. Dovode se u vezu s terorističkim ćelijama koje su navodno ostale u našoj zemlji, problematiziraju se čak i oni ljudi koji posjeduju legalna bh. državljanstva, a niko ne govori o hiljadama Rusa, Ukrajinaca, Grka, Rumuna, Bugara...,

koji su se borili u Vojsci Republike Srpske.

Na sceni su, očito, dvostruki aršini. Da se razumijemo, uopšte nisam zagovornik, niti simpatizer mudžahedina koji su se pod čudnim okolnostima, u vrijeme kad je bjesnila agresija HVO-a i dijelova Hrvatske vojske na R BiH, kad ptica nije mogla ući u zonu odgovornosti Armije R BiH, pod punom ratnom opremom iz Rijeke ušetali u Srednju Bosnu. Nažalost, ovdašnji  mediji su se utkrivali ko će više donijeti tekstova i televizijskih reportaža o mudžahedinima iz odreda „El mudžahid“. Na ovodunjalučkoj pijaci ima Bošnjaka, koji su godine utrošili u traganje istine o mudžahedinima.

Nismo imali priliku u eksluzivnim televizijskim reportažama vidjeti odlazak novinarskih perjanica u zabačena bosansko-hercegovačka sela, gdje danas žive grupice bivših plaćenika iz pravoslavnih zemalja, koji uživaju penzije Vlade RS-a i da vidimo da li su oni potencijalna opasnost za bezbjednost u regionu. Na dosadašnjih 50 priča o mudžahedinima, išlo je u našim medijima jedno spominjanje plaćenika iz pravoslavnih zemalja. 

Mnogi istraživači ratnih događaja u svojim „naučnim radovima“ su prioritet davali sadržaju hrane koju smo tokom agresije dobijali u humanitranoj pomoći, u odnosu na teroriste koji su prevalili hiljade kilometara, kako bi ubijali Bošnjake.

Ono što je možda najbitnije, jesu apsolutni dokazi da su plaćenici iz pravoslavnih zemalja, često bili pod ličnom komandom Ratka Mladića i Radovana Karadžića. Grci su zajedno sa Mladićem ušli i počinili genocide u Srebrenici 11. jula 1995. godine, zajedno sa Mladićem su učestvovali u

okupaciji Žepe, međutim, sasvim sigurno je da u njihovom slučaju postoje dupli aršini. Generali Armije R BiH Enver Hadžihasanović i rahmetli Rasim Delić procesuirani su u Haagu za komandnu odgovornost nad odredom “El mudžahid” (iako je nisu imali), dok u optužnicama protiv Karadžića i Mladića nijednom riječju se ne spominju zlodjela Rusa i Grka, tokom genocida

u BiH. Živimo u vremenu sramne lahkoće bošnjačkog zaborava, kad agresori i izvršioci genocida u periodu 1992. - 1995. godine, puno lakše brane laž, nego žrtve istinu. Zamislite, da u Zavidovićima, premijer Federacije Bosne i Hercegovine, otvori spomenik mudžahedinima koji su ginuli na Vozući. To bi bila apsolutno najnegativnija vijest godine poslata iz Bosne u svijet. Utrkivali bi se i ovdašnji, i mediji iz Republike Srpske, a da ne govorimo o onim medijima s one strane Drine, da to prikažu kao mjesto odakle će svoje akcije započinjati mladi i zavedeni muslimanski teroristi. 

Međutim, 5. novembra 2011. godine, apsolutno nezapaženo je u ovdašnjim medijima, a i političkim krugovima, primljena informacija da su Vlada Republike Srpske i njen resorni ministar Petar Đokić otvorili spomenik Rusima u Višegradu. Ima pametnih ljudi koji često puno govore, a malo kažu.
U djelu koje je ispred vas, puno je rečeno, i sve apsolutno armirano velikom snagom argumeta.

Lično sam čovjek detalja, pa sam i u ovom djelu, prvo primjetio neke detalje po kojima ću dugo pamtiti ovu knjigu i zbog kojih ću se njoj vraćati iznova. Jedan od tih detalja je opis sahrane teroriste, kozačkog atamana Genadija Kotova, koji je ekshumiran i prenijet u Rusiju. Na Srpskom

vojničkom groblju na Megdanu u Višegradu, 11. februara 1993. godine, pri pokušaju da spuste kovčeg sa tijelom atamana Kotova u raku, koji je poginuo u napadu na bosansku vojsku kod sela Nezuk, zemlja bi se sama obrušila i grob bi se zatvorio. Tek iz trećeg pokušaja, Kotov je sahranjen. 

Međutim, otpor zemlje bosanske da teroristu primi u svoje naručje, natjeraće višegradske Srbe da ga i mrtvog deportuju u Rusiju. Ostaće priča o čovjeku sa dva groba, jednim praznim u Višegradu i drugim gdje leži u Volgodonsku. Način na koji je Tafro opisao slučaj Kotova, zasigurno je

nešto što bi moglo inspirisati reditelje nekih najuzbudljivijih igranih filmova.
Drugi, meni važan detalj je poraz terorista na čuvenoj višegradskoj koti Zaglavak, 12.aprila 1993. godine, kada su borci 1. slavne višegradske brigade Armije R BiH pod komandom Ahmeta Sejdića, nanijeli težak poraz Drugom objedinjenom ruskom dobrovoljačkom odredu pod komandom Mihaila Trofimova, zbog kojeg su Rusi po ko zna koji put proganjali svoje srpske domaćine u Višegradu, koji su ih također, po ko zna koji put založili na frontu.

No, kao i svaka prava drama i ova je imala svog heroja. Jedan, uporniji Rus je vraćao vatru, iako su svi njegovi saborci već bili u povlačenju. Ibrahim Kabaklija Ćimbur, zasigurno jedan od najvećih ratnih heroja sa Drine, u svom prepoznatljivom stilu je pokušao da bitku na

Zaglavku okonča, dajući mogućnost da se Rus preda ili da ga on dokusuri svojom preciznošću i hrabrošću. Ovog puta metak je bio brži od Ćimbura i sudbina je htjela da ratni put i život ovozemaljski, ove legende sa Drine bude okončan u momentu kada se završavala još jedna dobijena bitka.
Ono što karakteriše ovo djelo Aziza Tafre je ogromna doza historijske korektnosti.

On je jedan od onih ljudi sa kojim nemam različito viđenja oko historije.Tafro je ovom knjigom odradio ogroman posao i za tužioce Tužilaštva BiH. Trebaju samo pažljivo pročitati ovo djelo. Čitajući knjigu Aziza Tafre, čitalac će biti počašćen dragocjenim časovima historije. On sve ovo nije napisao samo kao istraživač, iako su za ovakvo djelo potrebne noći i noći nesna. On je kao savremenik naše burne novije historijske epohe, odlično znao da čitaocu približi vrijeme, mjesto i okolnosti u kojima se događa ono o čemu piše.
Njegova knjiga je ustvari jedan registar nekažnjenih terorista koji su ordinirali Bosnom.

Ovo djelo spada u oblast publicistike, ovo djelo je komunikativno. 

Ono je od javnog i društvenog interesa. Beskrajno je važno imati ovu publikaciju u svojoj kući. Pročitati je nekoliko puta i smjestiti na posebno mjesto na polici, da u dobrom stanju ona dočeka i one koji dolaze poslije nas. Da im svjedoči o ubijanju Bosne.

Da se književna djela mjere kilogramima, ovo bi spadalo u super tešku kategoriju. Ruski i grčki plaćenici, to je knjiga Azizu Tafri na čast, a čitaocu na razmišljanje, čitanje i pamćenje. I zato, neka je dobro došla u svijet važne bosansko-hercegovačke historijske literature.
Avdo Huseinović, 30. decembar 2013. godine

